
Uddanda Shastri’s Kokila Sandesha

కోకిలసన్దేశః  ఉద్దణ్డశాస్త్రివిరచితః  

పూర్వభాగః
సౌధే తుఙ్గే సహ దయితయా కోఽపి సఙ్క్రీడమానః

ప్రాప  స్వాపం పరమపురుషః శేషభోగే శ్రియేవ  ।
చిత్రా దైవీ  గతిరియమసౌ శైలజామణ్డితాయాం 

కాఞ్చ్యాం కమ్పాతటభువి తయానన్వితో బుధ్యతే స్మ ॥ ౧॥
త్వామానిన్యుః సుభగ శయితం లీలయా నీలకేశ్యో

ద్రష్టుం   దేవం వరుణపురతః సమ్పతన్త్యో విమానైః  ।
అత్రాముఞ్చన్నపి  భగవతీకిఙ్కరోక్త్యా సశఙ్కాః

శుశ్రావేత్థం   స పునరవపుస్సఙ్గ్రహాం  వ్యోమ్ని వాణీమ్ ॥౨॥
క్షేత్రే చాస్మిన్ సకలవిపదాం భఞ్జనే  పఞ్చ మాసా-

నాసీథాశ్చేత్ ప్రియజనవియోగార్తిరూర్ధ్వం   న తే స్యాత్ ।
ఆకర్ణ్యేమాం  పునరితి తథా సైష  చక్రే నివాసం

క్లేశో  భూయానపి బహుమతః శ్లాఘ్యతే  చేదుదర్కః ॥ ౩॥
తత్ర ద్విత్రాన్  ప్రియసహచరీవిప్రయోగాతిదీర్ఘాన్  

కామార్తోఽయం శివశివ సముల్లఙ్ఘ్య   మాసాన్ కథఞ్చిత్ ।
చైత్రారమ్భే   సముదితమధుశ్రీకటాక్షాభిరామం

చూతాఙ్కూరాస్వదనరసికం కోకిలం సన్దదర్శ  ॥ ౪॥
తం కూజన్తం కలమధురయా పఞ్చమస్వానభఙ్గ్యా

కాన్తాలాపస్మరణవివశః కిఞ్చిదారాదుపేత్య ।
దత్వా నేత్రాఞ్జలిపుటభృతైరర్ఘ్యమశ్రుప్రవాహై       -

ర్జాతాశ్వాసః  స్ఫుటమితి గిరా శ్రావ్యయా  సన్దిదేశ  ॥ ౫॥
అత్రాయాహి  ప్రియసఖ  నను స్వాగతం పశ్య పార్శ్వే

ప్రత్యగ్రోద్యన్మధురసకణస్వేదినీం   చూతవల్లీమ్  ।
త్వత్సమ్పర్కం సుభగ నియతం కాఙ్క్షతేఽసౌ  విలోలా

లోలమ్బాక్షీ చలకిసలయైరాహ్వయన్తీ  సరాగా ॥౬॥
అన్తస్తోషం మమ వితనుషే హన్త జానే భవన్తం

స్కన్ధావారప్రథమసుభటం   పఞ్చబాణస్య రాజ్ఞః  ।
కూజావ్యాజాద్ధితముపదిశన్  కోకిలావ్యాజబన్ధో

కాన్తైః  సాకం నను ఘటయసే కామినీర్మానభాజః ॥ ౭॥
వాచాలం మా పరభృత కృథా మాం ప్రియావిప్రయుక్తం 

ప్రాయః  ప్రాప్తం   ప్రణయవచనం  త్వాదృశే మాదృశానామ్ ।
కిఞ్చిల్లీనాం  కిసలయపుటే కోకిలామాకులాత్మా

త్వం చాపశ్యన్ బత విరహిణాం యేన జానాసి తాపమ్ ॥౮॥
యావత్కాలం మహితపతగాధీశ కార్యే నియోక్తుం

సఙ్కోచం మే వ్రజతి  రసనా సన్దిదిక్షోర్మృగాక్ష్యాః  ।
తావత్కాలం తవ చ హృదయం తాన్తిమేతీతి శఙ్కే

దీనాపన్నప్రణయఘటనే  దీర్ఘసూత్రేతరస్య   ॥౯॥
సన్దేశం  మే నయ ఖగపతే సాధయ భ్రాతృకృత్యం

సన్తాపార్తాం సువచన సమాశ్వాసయ ప్రేయసీం  మే ।
కాన్తోదన్తః సుహృదుపనతో విపయోగార్దితానాం

ప్రాయః  స్త్రీణాం  భవతి కిమపి ప్రాణసన్ధారణాయ   ॥ ౧౦॥
గన్తవ్యస్తే  త్రిదివవిజయీ  మఙ్గలాగ్రేణ   దేశః

ప్రాప్తః   ఖ్యాతిం విహితతపసః ప్రాగ్జయన్తస్య   నామ్నా ।
పారే చూర్ణ్యాః  పరిసరసమాసీనగోవిన్దవక్షో -

లక్ష్మీవీక్షావివలనసుధాశీతలః కేరలేషు ॥ ౧౧॥
తత్ర ద్రక్ష్యస్యఖిలమహిలామౌలిమాలాయమానాం

బాలామేనాం నియతమధునా మద్వియోగేన దీనామ్ ।
కల్యాణీ సా కనకకదలీకన్దలీకోమలాఙ్గీ

కన్దర్పాగ్నిం  కథమివ కుకూలాగ్నికల్పం సహేత ॥ ౧౨॥
అధ్వానం తే హితముపదిశామ్యశ్రమేణైవ   గన్తుం

స్నిగ్ధచ్ఛాయైస్తరుభిరభితః    శాన్తఘర్మప్రచారమ్  ।
సంస్కర్తాసి ధ్రువముపగతో  యత్ర పత్రీన్ద్ర   తేషా-

ముద్దామానామపి  నవనవోద్యానలీలాయితానామ్ ॥ ౧౩॥

శ్రీకామాక్ష్యా  వినతమమరైరుత్సవం  ఫాల్గునాఖ్యం
దృష్ట్వా  యాన్త్యః స్వభవనముపారూఢనానావిమానాః ।

త్వత్సఁల్లాపశ్రవణతరలాః   పశ్చిమామ్భోధివేలా-

పర్యన్తం తే వరుణనగరీమఞ్జువాచః  సహాయాః ॥ ౧౪॥
ఆకర్షన్తః   ప్రతినవలతాపుష్పగన్ధోపహారా  -

నాసిఞ్చన్తః సరణిమభితః శీతలైః  శీథులేశైః  ।
భృఙ్గీనాదైర్మధురమధురం   వ్యాహరన్తో వలన్తే

కమ్పాకూలోపవనపవనా బన్ధవస్తేఽనుకూలాః   ॥ ౧౫॥
వన్దస్వారాత్  ప్రియసఖ  పునర్దర్శనాయాత్ర  శౌరేః

కాఞ్చీభర్తుః కరిగిరితటే పుణ్యమేనం విమానమ్ ।
ఆధత్తే యత్ కనకవలభీనీడలీనైః  కపోతై -
రద్యాప్యమ్భోరుహభవమఖాలగ్నధూమాభిశఙ్కామ్ ॥ ౧౬॥

పీఠేష్వష్టాదశసు  మహితం కామపీఠం భజేథాః
పారేకమ్పం స్వయమిహ పరా దేవతా సన్నిధత్తే ।

సభ్రూచాపం  నయనజలదం ప్రాప్య  యస్యాః కృపాపం
తుణ్డీరక్ష్మా  సులభకవితాసస్యవృద్ధిః  సమిన్ధే ॥ ౧౭॥

ఉడ్డీయాస్మాద్  బకులసరసాత్ స త్వముద్యానదేశాత్
ప్రాదక్షిణ్యాద్  వ్రజ  పరిసరే పుణ్యమేకామ్రవృక్షమ్  ।

మూలేయస్య ప్రకృతిసుభగే  ముక్తకైలాసలోభో
దేవః సాక్షాద్వసతి వలయాఙ్కాహ్వయశ్చన్ద్రచూడః  ॥ ౧౮॥

దృష్ట్వా  శమ్భుం గగనసరణావుజ్జిహానే  త్వయి ద్రాక్
పక్షద్వన్ద్వవ్యజనపవనోచ్చాలితాభ్యో  లతాభ్యః ।

ఉత్థాస్యన్తి   భ్రమరతరుణాః  సిక్తదేహా మరన్దై -
రుద్యానశ్రీప్రహితసజలాపాఙ్గభఙ్గానుకారాః     ॥ ౧౯॥

స్పష్టాలక్ష్యస్త్వయి  పిక సమాలమ్బమానేఽమ్బరాన్తం
కాఞ్చీదేశః కిమపి వసుధాం భూషయన్ గౌరవేణ ।

తత్సౌన్దర్యాపహృతహృదయో మా విలమ్బస్వ గన్తుం
బన్ధుత్రాణాద్   బహుమతిపదం నాపరం త్వద్విధానామ్ ॥౨౦॥

ఆశాం పాశాయుధతిలకితామాశ్రయన్నాత్తవేగః

కూలోన్మీలత్క్రముకకుహలీచామరాన్దోలితోర్మిమ్  ।
ద్రక్ష్యస్యగ్రే  వికచకమలోద్గన్ధిమాధ్వీకపానాత్ 

క్షీబక్షీబభ్రమరతరుణీసేవితాం  క్షీరసిన్ధుమ్  ॥౨౧॥
పక్షోద్యౌతైః  పతగ పురజిత్కన్ధరాకాణ్డనీలై   -
ర్వ్యాప్తాభోగా విసృమరతరైర్వ్యోమ  సీమన్తయన్తీ ।

సువ్యక్తం తే గమనసరణిః సూత్రయేదూర్ధ్వమస్యాః 
సిన్ధుస్నేహోపగతయమునావేణివీథీవిలాసమ్  ॥౨౨॥

చూతేచూతే కుసుమకలికాం త్వాం చ దృష్ట్వా  సమేతం
బాలాశోకాహననమరుణైరఙ్ఘ్రిభిస్తన్వతీనామ్    ।

తన్వఙ్గీనాం  శ్రవణసుభగైర్నూపురాణాం   విరావై -
ర్వాచాలాః స్యుర్నియతమభితః కూలమారామసీమాః ॥౨౩॥

స్నాతోత్తీర్ణాః  సజలకణికాసున్దరోరోజకుమ్భాః
శ్యామాపఙ్కైః  శుభపరిమలైః  స్పృష్టమాఙ్గల్యభూషాః   ।

తీరే తస్యా ద్రమిడసుదృశో  దర్శనీయా విలోక్య
ప్రాయో  భావీ క్షణమివ సఖే గచ్ఛతస్తే విలమ్బః ॥౨౪॥

ధూమస్తోమైః  సవనజనితైర్ధూసరోపాన్తవృక్షాః 
ప్రౌఢశ్లాఘ్యైర్ముఖరితమఠాః    పావనైర్బ్రహ్మఘోషైః   ।

రుద్ధాభోగా  ద్విజవరవిధిస్నానపూతైస్తటాకై   -
ర్ద్రష్టవ్యాస్తే    తదను సరితం దక్షిణేనాగ్రహారాః  ॥౨౫॥

సా వైదగ్ధీ  శ్రుతిషు  స పునః సర్వశాస్త్రావగాహ -

స్తచ్చామ్లానప్రసరసరసం   నిష్కలఙ్కం కవిత్వమ్ ।
తత్రత్యానాం  కిమిహ బహునా సర్వమేతత్ పఠన్తః

శ‍ృఙ్గే శ‍ృఙ్గే గృహవిటపినాం స్పష్టయిష్యన్తి  కీరాః ॥౨౬॥
తానుల్లఙ్ఘ్య   స్మితకువలయస్నిగ్ధముత్కన్ధరాణాం 

చోలస్త్రీణామయి  సఫలయన్ నేత్రముత్పక్ష్మమాలమ్  ।
విల్వక్షేత్రం  విశ పశుపతేర్వేశ్మ నీవాసమీరై -
ర్ధూతాలిన్దధ్వజపటశిఖైర్నూనమాహూయమానః    ॥౨౭॥

కామః స్వామీ కిల శలభతామాప నేత్రస్ఫులిఙ్గే
మా మా భైషీరితి  భవభిదో దర్శనాచ్చన్ద్రమౌలేః  ।

శ్యామా వర్ణే వచసి మధురా చఞ్చలా దృగ్విలాసే
వామోత్సఙ్గే లసతి కరుణా కాపి కామం దుహానా ॥౨౮॥

పక్షిస్వానైః  పటుమదకలైః  స్వాగతాని బ్రువాణా
వ్యాకీర్ణార్ఘ్యాః   కుసుమమధుభిర్వీజయన్తః ప్రవాలైః   ।

తత్రారామాః  సురభిసచివం త్వాం సఖే మానయేయు-

స్తుల్యప్రీతిర్భవతి  హి జనో రాజవద్రాజమిత్రే  ॥౨౯॥
కాలే తస్మిన్ కరధృతగలన్నీవయో వారకాన్తాః

సమ్భోగాన్తే నిబిడలతికామన్దిరేభ్యశ్చలన్త్యః  ।
వీతస్వేదాస్తవ విహరతః పక్షపాలీసమీరై -
రాఖిన్నభ్రూవలనమలసైరర్చయిష్యన్త్యపాఙ్గైః    ॥ ౩౦॥

భూయో గచ్ఛన్ జనపదమిమం స త్వముల్లఙ్ఘ్య   చోలా-

నాలోకేథాస్తరలహరిణీనేత్రతాపిఞ్ఛితాని  ।
కాన్తారాణి ప్రసవశయనైశ్ఛిన్నగుఞ్జాకలాపైః   

కుఞ్జే కుఞ్జే కథితశబరద్వన్ద్వలీలాయితాని  ॥ ౩౧॥
తత్రత్యాస్త్వాం  కుసుమకలికాశీథుధారాం వమన్తో

నీరన్ధ్రేషు  స్ఖలితగతయో  నిర్ఝరీశీకరేషు  ।
వల్లీడోలావిహరదటవీదేవతాలాలనీయాః

సేవిష్యన్తే చపలచమరీబాలభారాస్సమీరాః ॥ ౩౨॥
చుమ్బన్ బిమ్బాధరమివ నవం పల్లవం  శీథుగర్భం

ప్రాప్తాశ్లేషః   స్తన  ఇవ నవే కోరకే కామచారీ ।
భోక్తాసి త్వం కమపి సమయం తత్ర మాకన్దవల్లీః 

కాన్తారాగే సతి వికసితే కః పుమాంస్త్యక్తుమీష్టే ॥ ౩౩॥
దష్ట్వా  చఞ్చ్వా కనకకపిశా మఞ్జరీశ్చూతషణ్డాత్ 

పక్షచ్ఛాయాశబలితనభోభాగముద్గత్వరం  త్వామ్ ।
విద్యుత్వన్తం నవజలధరం మన్యమానాః సలీలం

నర్తిష్యన్తి  ప్రియసఖ  చలత్పిఞ్ఛభారా మయూరాః ॥ ౩౪॥
దృశ్యా దూరే తదను లహరీసమ్పతద్రాజహంసా

సా కావేరీ మదజలఝరీ సహ్యదన్తావలస్య ।
మేఘశ్యామో భుజగశయనో మేదినీహారయష్టే -

ర్మధ్యే యస్యా మరతక ఇవ ప్రేక్ష్యతే  రఙ్గనాథః  ॥ ౩౫॥
పుణ్యానస్యాస్తటభువి పురీఖర్వటగ్రామరుద్ధా  -

నుద్యానద్రుప్రసవసురభీన్   హోసలాన్ గాహమానః ।
లక్ష్మీనారాయణపురమితి ఖ్యాతమన్తర్మురారేః

ప్రాప్యావాసం  భవ పికపతే పావనానాం పురోగః ॥ ౩౬॥
తత్రత్యానాం  రుచిరచికురన్యస్తసౌగన్ధికానాం

తారుణ్యోష్మాఞ్చితకుచతటీవిత్రుటత్కఞ్చుకానామ్  ।
నాసాముక్తాభరణకిరణోన్మిశ్రమన్దస్మితానాం 

వేశస్త్రీణాం  భవతి వివశో విభ్రమైర్దర్పకోఽపి    ॥ ౩౭॥
తాశ్చేన్మానగ్రథితహృదయాః  సన్నతాన్ నాద్రియేరన్

కాన్తాః కాన్తాన్ పరభృత కుహూకారమేకం విముఞ్చ ।
సన్తు త్రస్యన్నిజనిజవధూదోర్లతాలిఙ్గితానాం  

యూనామార్ద్రస్మితసహచరాస్త్వయ్యపాఙ్గానుషఙ్గాః    ॥ ౩౮॥
క్రీడన్తీనాం   ముఖరితలతామన్దిరం  ఖేచరీణాం

భూషానాదైర్భువనవిదితం  సహ్యశైలం  శ్రయేథాః  ।
క్షత్రధ్వంసాత్  స్వయముపరతో విప్రసాత్కృత్య  కృత్స్నం

పృథ్వీచక్రం  భృగుకులపతిర్యత్తటే సన్నిధత్తే ॥ ౩౯॥
త్వఞ్చద్ధూమాన్  దవహుతభుజో జ్వాలమాలాజటాలాన్

వల్గద్భృఙ్గాన్   వనవిటపినో భాసురాన్ పల్లవౌఘైః   ।
దృష్ట్వా  దూరాదనుమినుతమాముష్ణశీతైః   సమీరైః

సన్దిగ్ధాయాం   విపది సహసావృత్తిరార్తిం హి సూతే ॥ ౪౦॥
దృష్ట్వా  తత్రామలకధరణీమన్దిరం   శార్ఙ్గపాణిం

తస్మాచ్ఛైలాత్తటమవతరన్  కిఞ్చిదాకుఞ్చ్య పక్షౌ ।
కూలేఽమ్భోధేః క్రముకకలిలాం  కేరలక్షోణిమగ్రే

పశ్య స్ఫీతాం భృగుసుతభుజావిక్రమోపక్రమం   యా ॥ ౪౧॥
ప్రాప్తవ్యస్తే   యది కృతమహో వాఙ్మయీతీరవాసీ

దేవో దక్షాధ్వరవిమథనోడ్డామరశ్చన్ద్రచూడః   ।
ఆస్తే శాతత్రిశిఖశిఖయా  దారుకం జఘ్నుషీ సా

యస్యాదూరే మృగపతిశిరస్తస్థుషీ  భద్రకాలీ  ॥ ౪౨॥

సిక్తః  స్వచ్ఛైర్ఝరజలకణైస్తం     భజ వ్యోమ్ని తిష్ఠన్
ముక్తాచ్ఛన్నాసితనవపటీకాయమానాయమానః ।

ధ్వాఙ్క్షభ్రాన్త్యా   యది పరిజనాస్త్వాం సముత్సారయేరన్
కూజాం కిఞ్చిత్ కురు నను గిరా వ్యజ్యతే సన్నసంశ్చ ॥ ౪౩॥

ఇత్థం  భక్త్యా పురమథనమారాధ్య లబ్ధప్రసాదః 
కృష్టః  కృష్టః  పథి పథి సఖే కేరలీనాం కటాక్షైః ।

ఉచ్చైః  సౌధైరుడుగణగతీరూర్ధ్వముత్సారయన్తీం 
ఫుల్లారామాం  ప్రవిశ  పురలీక్ష్మాభృతాం రాజధానీమ్ ॥ ౪౪॥

యేషాం వంశే సమజని హరిశ్చన్ద్రనామా  నరేన్ద్రః
ప్రత్యాపత్తిః  పతగ యదుపజ్ఞం  చ కౌమారిలానామ్ ।

యుద్ధే యేషామహితహతయే చణ్డికా  సన్నిధత్తే
తేషామేషాం స్తుతిషు న భవేత్ కస్య వక్త్రం  పవిత్రమ్  ॥ ౪౫॥

పుత్రస్యాసౌ  ప్రియసఖ  ఇతి ప్రీతిగర్భైః   కటాక్షై-
ర్దృష్టస్తస్యాం    పురి విహరతా రుక్మిణీవల్లభేన  ।

తస్యైవాగ్రే  సదయమబలాలూనసూనప్రవాలే
బాలోద్యానే క్వచన విహరన్ మార్గఖేదం  విజహ్యాః ॥ ౪౬॥

కేలీయానక్వణితరశనా కోమలాభ్యాం పదాభ్యా-
మాలీహస్తార్పితకరతలా తత్ర చేదాగతా స్యాత్ ।

స్వాతీ నామ క్షితిపతిసుతా సేవితుం దేవమస్యాః
స్వైరాలాపైస్తవ    పిక గిరాం కాపి శిక్షా భవిత్రీ ॥ ౪౭॥

తామాయాన్తీం స్తనభరపరిత్రస్తభుగ్నావలగ్నాం  
స్వేదచ్ఛేదచ్ఛురితవదనాం శ్రోణిభారేణ  ఖిన్నామ్ ।

కిఞ్చిచ్చఞ్చూకలితకలికాశీథుభారేణ సిఞ్చే-
శ్చఞ్చచ్చిల్లీచలనసుభగాన్  లప్స్యసేఽస్యాః కటాక్షాన్ ॥ ౪౮॥

కఞ్చిత్కాలం ధుతకిసలయాచ్ఛాదనం సప్రకమ్పం
ప్రత్యాఖ్యాతభ్రమరతరుణా   మఞ్జరీ  భుజ్యమానా ।

యాత్రోద్యుక్తే  సుభగ భవతి వ్యఞ్జయేదాత్మసాదం
ముక్తాశ్చ్యోతన్మధురసమిషాన్ముఞ్చతీ బాష్పలేశమ్ ॥ ౪౯॥

దిగ్యాతవ్యా యదపి భవతో దక్షిణా రక్షణార్థం

మత్ప్రాణానాం పునరపి సఖే పశ్చిమామేవయాయాః ।
ధూతారామం ముకుటతటినీమారుతైస్తత్ర   శమ్భోః

సమ్పద్గ్రామం  యది న భజసే జన్మనా కిం భృతేన ॥ ౫౦॥
సౌధైస్తుఙ్గైర్హసదివ    సుధాక్షాలితై రాజతాద్రిం

తేజోరాశేః ప్రవిశ  భవనం ధూర్జటేరూర్జితం   తత్ ।
పార్శ్వే పార్శ్వే పరిచితనమస్కారజాతశ్రమాణాం

క్ష్మాదేవానాం క్షణమనుభవంస్తాలవృన్తస్య  లీలామ్ ॥ ౫౧॥
ఉత్కీర్ణానాం  కనకవలభీషూద్గతో  విష్కిరాణాం

త్యక్తాశఙ్కం ప్రణమ  గిరిశం ధ్యాననిష్కమ్పగాత్రః  ।
కణ్ఠచ్ఛాయా  ప్రతిఫలతి  కిం భర్తురిత్యద్రిపుత్ర్యా 

నిధ్యాతః సన్ కుతుకనిభృతైర్నేత్రపాతైః    పవిత్రైః  ॥ ౫౨॥
శ్రీనన్దిభ్రూనియమితమిథోరోధమాబద్ధసేవాన్   

బ్రహ్మేన్ద్రాద్యాన్   క్వచన విబుధాన్ సాదరం వీక్షమాణః ।
గాయన్తీనాం క్వచిదపి సఖే కోమలాన్ కిన్నరీణాం

వీణారావానుపశ‍ృణు భవత్కూజితేనావిశిష్టాన్  ॥ ౫౩॥
దివ్యైశ్వర్యం  దిశసి భజతాం వర్తసే భిక్షమాణో

గౌరీమఙ్కే వహసి భసితం పఞ్చబాణం చకర్థ ।
కృత్స్నం వ్యాప్య స్ఫురసి భువనం మృగ్యసే చాగమాన్తైః

కస్తే  తత్త్వం  ప్రభవతి  పరిచ్ఛేత్తుమాశ్చర్యసిన్ధో ॥ ౫౪॥
ఇత్థం  స్తుత్వా బహిరుపవనోపాన్తమాకన్దశ ‍ృఙ్గే

యావద్భానుర్వ్రజతి చరమం భూధరం తావదాస్స్వ ।
ద్రక్ష్యస్యన్వక్సఫలనయనం  తాణ్డవానీన్దుమౌలే  -
ర్లాస్యక్రీడాలలితగిరిజాపాఙ్గసమ్భావితాని    ॥ ౫౫॥

తస్మిన్ కాలే బలిమహజుషాం వారవామాలకానాం
స్థాలీచక్రే  స్తనతటధృతే  సానురాగే హృదీవ ।

బిమ్బవ్యాజాద్విశతి భవతి స్యాదముష్యేతి శఙ్కే
స్పష్టాఙ్కస్య  క్షణముదయగస్యేన్దుబిమ్బస్య  లక్ష్మీః ॥ ౫౬॥

విష్వక్కీర్ణైరివ  పశుపతేః కన్ధరాకాన్తిపుఞ్జై  -

ర్వీతాలోకే జగతి తిమిరైర్వ్యోమనీలాబ్జభృఙ్గైః    ।

విశ్రాన్తః   సన్ క్వచన విపులే వృక్షశాఖాకుటుమ్బే
తాం తత్రైవ  క్షపయ రజనీం శ్రాన్తవిస్రస్తపక్షః     ॥ ౫౭॥

వేలావాతాశ్చరమజలధేర్వీచిమాన్దోలయన్తః
స్తోకోన్నిద్రైః  కుముదముకులైః  పీతముక్తాః సరస్సు ।

స్వేదాఙ్కూరాన్ సురతజనితాన్ సుభ్రువాం  చోరయన్తః
సేవిష్యన్తే నిశి పరభృత త్వాం సుఖేన ప్రసుప్తమ్  ॥ ౫౮॥

ప్రాప్తోన్మేషే  ప్రథమశిఖరిప్రస్థదావాగ్నికల్పే  
బాలాశోకస్తబకరుచిరే భానవీయే మయూఖే ।

ప్రస్థాతుం   త్వం పునరపి సఖే ప్రక్రమేథాః   ప్రభాతే
స్వాత్మక్లేశః  సుహృదుపకృతౌ త్వాదృశానాం సుఖాయ ॥ ౫౯॥

పద్మోపాన్తాదుషసి రమణే ప్రాప్నువత్యేవ  పార్శ్వం
మధ్యే మారజ్వరపరవశాం వీక్షమాణో రథాఙ్గీమ్  ।

దూరం ప్రాప్తే   మయి విధివశాద్దూయమానాం  సఖీం తే
స్మారం స్మారం ద్విగుణగమనోత్సాహ ఏవ ధ్రువం  స్యాః ॥౬౦॥

దృష్ట్వా  దేవం పరిసరజుషం శమ్బరే బాలకృష్ణం
లోపాముద్రాసఖతిలకితం  దిఙ్ముఖం భూషయిష్యన్ ।

కోలానేలావనసురభిలాన్యాహియత్ర ప్రథన్తే 
వేలాతీతప్రథితవచసః  శఙ్కరాద్యాః కవీన్ద్రాః  ॥౬౧॥

ఉన్మజ్జద్భిః  పునరివ జవాత్ పక్షవద్భిర్గిరీన్ద్రై  -
ర్వృన్దైర్నావాం  భుజపటలికోడ్డామరైర్గాహ్యమానమ్    ।

లక్ష్మీజానేః శయనసదనం పుష్పవాటం పురారేః
పాకస్థానం  నిఖిలమరుతాం పశ్య వారాన్నిధానమ్ ॥౬౨॥

ముక్తాజాలైర్ధవలపులినం   వీచిమాలావికీర్ణైః
కూలాధ్వానం కుసుమితతరుస్నిగ్ధమాలమ్బమానః  ।

దేశాద్దేశం  వ్రజసి  కుతుకోత్తానముగ్ధాననానాం
వామాక్షీణాం నయనచులకైః  సాదరం పీయమానః ॥౬౩॥

కుర్యాత్ ప్రీతిం  తవ నయనయోః కుక్కుటక్రోడనామ
ప్రాసాదాగ్రోల్లిఖితగగనం    పత్తనం తత్ ప్రతీతమ్  ।

యద్దోర్వీర్యద్రఢిమకరదీభూతరాజన్యవీరాః 

శూరాగ్రణ్యః  శిఖరిజలధిస్వామినః పాలయన్తి ॥౬౪॥
గేహే గేహే నవనవసుధాక్షాలితం యత్ర సౌధం

సౌధే సౌధే సురభికుసుమైః  కల్పితం కేలితల్పమ్ ।
తల్పే తల్పే రసపరవశం కామినీకాన్తయుగ్మం

యుగ్మే యుగ్మే స ఖలు విహరన్ విశ్వవీరో మనోభూః ॥౬౫॥
వ్యర్థం  కర్ణే నవకువలయం విద్యమానే కటాక్షే

భారో హారః స్తనకలశయోర్భాసురే మన్దహాసే  ।
యత్ర స్నిగ్ధేష్వపి  కచభరేష్వేణశాబేక్షణానాం

మాద్యద్భృఙ్గే సతి పరిమలే మఙ్గలాయ  ప్రసూనమ్  ॥౬౬॥
యత్ర జ్ఞాత్వా  కృతనిలయనామిన్దిరామాత్మకన్యాం

మన్యే స్నేహాకులితహృదయో వాహినీనాం వివోఢా ।
తత్తద్ద్వీపాన్తరశతసమానీతరత్నౌఘపూర్ణం 

నౌకాజాలం ముహురుపహరన్ వీచిభిః శ్లిష్యతీవ  ॥౬౭॥
తత్సౌధాగ్రేష్వరుణదృషదాం  సాన్ద్రసిన్దూరకల్పం 

తేజఃపుఞ్జం  కిసలయధియా చర్వితుం మారభేథాః ।
దృష్ట్వా  వాతాయనవినిహితైర్లోచనాబ్జైస్తరుణ్యో   

వల్గద్వక్షోరుహముపచితైర్హస్తతాలైర్హసేయుః       ॥౬౮॥
కృష్ట్వా  దృష్టిం  కథమపి తతః కౌతుకానాం నిదానా-

దుడ్డీయేథాః  పథి విటపినాం పుష్పమాధ్వీం లిహానః ।
హారం హారం మదనపృతనాకాహలైః  కణ్ఠనాదై  -
రుత్కణ్ఠానాం  జనపదమృగీలోచనానాం మనాంసి ॥౬౯॥

బ్రహ్మాభ్యాసప్రశమితకలీన్   ప్రాప్య  దీప్రాన్  ప్రకాశాన్
శ్వేతారణ్యం వ్రజ  బహుమతం ధామ మృత్యుఞ్జయస్య  ।

దృష్ట్వా  దూరే సకృదపి జనా యన్న పశ్యన్త్యవశ్యం
మృత్యోర్వక్త్రం  నిటిలఘటితభ్రూకుటీకం  కదాచిత్ ॥ ౭౦॥

సేవ్యం శమ్భోరరుణమురసస్తాడనాద్దణ్డపాణేః 
పాదామ్భోజం శిఖరితనయాపాణిసంవాహయోగ్యమ్ ।

యేనాక్రాన్తే   సతి గిరిపతౌ లోష్టమానాస్యచక్ర  -
శ్చక్రన్దాధఃకృతభుజవనో   రక్షసాం చక్రవర్తీ   ॥ ౭౧॥

పార్శ్వే యస్య ప్రవహతి  నిలా నామ కల్లోలినీ  సా
సన్ధ్యానృత్తభ్రమిషు   పతితా మస్తకాజ్జాహ్నవీవ  ।

నావాక్షేత్రప్రణయి   రమయాక్రాన్తదోర్మధ్యమాస్తే
కూలే యస్యాః కువలయదలశ్యామలం ధామ కిఞ్చిత్ ॥ ౭౨॥

సాకం కాన్తైర్మిలతి  లలితం కేరలీనాం కదమ్బే
మత్ప్రేయస్యాః ప్రియసఖ  మహామాఘసేవాగతాయాః ।

పాయం పాయం ముఖపరిమలం మోహనం యత్ర మత్తాః
ప్రాయోఽద్యాపి  భ్రమరకలభా  నైవ  జిఘ్రన్తి   పద్మాన్ ॥ ౭౩॥

శైవాలౌఘచ్ఛురితకమలా  సైకతస్రంసిహంసా 
నీతా కార్శ్యం తపనకిరణైర్వాసరేష్వేషు  సిన్ధుః  ।

ఆకీర్ణాస్యామలకనికరైః   శ్రోణివిభ్రంశికాఞ్చీం 
మన్యే దీనాం విరహదశయా ప్రేయసీం  మేఽనుయాయాత్ ॥ ౭౪॥

శాస్తా తస్యా యది తటపథైః  శమ్బరక్రోడవాసీ
తిష్ఠన్నశ్వే  జవిని మృగయాకౌతుకీ సఞ్చరేత ।

లుమ్పేస్తస్య శ్రమజలకణాన్  కోమలైః  పక్షవాతై -
ర్భూయాత్ ప్రీత్యై   లఘు చ సమయే సేవనం హి ప్రభూణామ్  ॥ ౭౫॥

సర్వోత్కృష్టా జగతి విదితాః కేరలేషు ద్విజేన్ద్రా
వల్లీకౌణ్యోస్తదపి  మహిమా కాపి మధ్యశ్రితానామ్  ।

తత్రాప్యస్యాః  సలిలపవనా యత్ర యత్ర ప్రథన్తే 
తేషాం తేషామతిశయజుషః శీలవిద్యానుభావాః ॥ ౭౬॥

ఈష్టే తేషాం స్తుతిషు న గురుః కా కథాల్పీయసాం నో
భ్రాతర్భూయః  శ‍ృణు పరిమితం ప్రస్తుతాద్యావశేషమ్  ।

తాముత్తీర్ణః  సరితమమృతస్యన్దిమాకన్దవృన్దాన్  
దేశాన్ పూతాన్ పత గుణగణైర్నేత్రనారాయణీయైః    ॥ ౭౭॥

యః ప్రాక్పాణిగ్రహణసమయే   శమ్భునా సానుకమ్పం
హస్తే కృత్వా కథమపి శనైరశ్మపృష్ఠే  న్యధాయి ।

ద్రష్టవ్యోఽసౌ   కిసలయమృదుర్ముక్తిపుర్యాలయాయాః
కాత్యాయన్యా మహిషమథనోడ్డామరః  పాదపద్మః ॥ ౭౮॥

కిఞ్చిత్పూర్వం రణఖలభువి శ్రీమదధ్యక్షయేథా -

స్తన్మీమాంసాద్వయకులగురోః  సద్మ పుణ్యం మహర్షేః  ।
విద్వద్వృన్దే వివదితుమనస్యాగతే యత్ర శశ్వ-
ద్వ్యాఖ్యాశాలావలభినిలయస్తిష్ఠతే  కీరసఙ్ఘః  ॥ ౭౯॥

శాస్త్రవ్యాఖ్యా  హరిహరకథా సత్క్రియాభ్యాగతానా-

మాలాపో వా యది సహ బుధైరాక్షిపేదస్య  చేతః ।
తద్విస్రబ్ధద్విజపరివృతే   నిష్కుటాద్రౌ నిషణ్ణః

కోకూయేథాః స ఖలు మధురాం సూక్తిమాకర్ణ్య  తుష్యేత్ ॥౮౦॥
శ్లాఘ్యచ్ఛన్దస్థితిమయి    మయా శోభనేఽర్థే నియుక్తం

శ్రావ్యం  శబ్దైః  సరససుమనోభాజమభ్రాన్తవృత్తిమ్    ।
దూరప్రాప్త్యా  ప్రశిథిలమివ  త్వాం సఖే కావ్యకల్పం

ధీమాన్ పశ్యేత్ స యది నను తే శుద్ధ ఏవ ప్రచారః  ॥౮౧॥
పార్శ్వాదస్య ప్రచలితవతః  పావనానాహరన్తః

కున్దస్వచ్ఛాన్  వృషపతిముఖాసక్తరోమన్థఫేనాన్  ।
ఛిన్ద్యుస్తాపం  తవ వృషపురీసఙ్గినః  శఙ్కరాఙ్క-
క్రీడద్గౌరీకచతరలనోద్గన్ధయో     గన్ధవాహాః  ॥౮౨॥

పూర్వో భాగః స్తనభరనతః ప్రేక్ష్యతే  చేచ్చలాక్షః
పశ్చాద్భాగో లలితచికురో దృశ్యతే నో నితమ్బీ ।

ఇత్థం  గౌర్యా యుగపదుభయం ద్రష్టుకామోఽష్టమూర్తి   -
ర్మూర్తిద్వన్ద్వం  వహతి భగవాన్ యః స ముక్త్యై  నిషేవ్యః ॥౮౩॥

భూషాభోగిశ్వసితపవనైః  భాలనేత్రే ప్రదీప్తే 
స్విన్నస్యేన్దోరమృతపృషతైరూర్జితం    నిర్గలద్భిః  ।

మౌలౌయస్య ద్రుహిణశిరసాం  మణ్డలం  మణ్డపాన్తః -
క్ష్మాదేవానాం శ్రుతిపదజుషాం  సంశయానుచ్ఛినత్తి ॥౮౪॥

ద్వారోపాన్తస్థితికృదణిమాపాఙ్గదత్తేహితార్థై   -
రాశాపాలైర్నిబిడితబహిఃప్రాఙ్గణం    సేవమానైః  ।

తస్యాదూరే కనకభవనం పక్షపాతాత్ ప్రవిష్టః 
సమ్పన్మూర్తిం ప్రణమ  గిరిజాం సా హి విశ్వస్య మాతా ॥౮౫॥

సంసర్పద్భిస్తనురుచిభరైః  సఙ్గమగ్రామశౌరే  -
స్తాపిఞ్ఛాభైః  స్తబకితతలం  గాహమానో విహాయః ।

తుల్యచ్ఛాయస్మృతనవతమాలావలీవాససౌఖ్యో
మన్యే లోకైః  క్షణమివ పృథఙ్నో విభావిష్యసే త్వమ్ ॥౮౬॥

కాలీవాసం భజ పథి మహత్ కాననం యత్ర శశ్వత్
సేవాయాతే త్రిదశనికరే  శ్రాద్ధదేవౌపవాహ్యమ్   ।

భూతైర్భేద్యో  బలిమహిష ఇత్యుద్భటైః  కృష్టశ ‍ృఙ్గే
రజ్జుగ్రాహం   రుదతి విజయారూఢహాసం రుణద్ధి ॥౮౭॥

రమ్యాం హర్మ్యధ్వజపటమరుద్వీజితబ్రధ్నయుగ్యా -
మగ్రే పశ్యాఞ్జనఖలపురీమాశ్రితాం   శఙ్కరేణ ।

యత్రాశ్లిష్టో   వరయువతిభిశ్చుమ్బతి స్విన్నగణ్డం
చూర్ణీవాతః  ప్రియ  ఇవ రతిశ్రాన్తమాస్యారవిన్దమ్    ॥౮౮॥

సా చ ప్రేక్ష్యా  సరిదనుపదం యత్ర కల్మాషితాయాం
మజ్జన్మాహోదయపురవధూకణ్ఠకస్తూరికాభిః   ।

రక్తాః పద్మాః కువలయవనీసామ్యమాపద్యమానా
విజ్ఞాయన్తే  స్ఫుటమహిమధామోదయే జృమ్భమాణే ॥౮౯॥

చారుస్వచ్ఛా శఫరనయనా చక్రవాకస్తనశ్రీః 
కల్లోలభ్రూః   కమలవదనా కమ్రశౌవాలకేశా  ।

సంసేవ్యా స్యాత్ సరసమధురా సానుకూలావతీర్ణై -
ర్దుర్గాహాన్యైరితి    హి సరణిః కాపి గామ్భీర్యభాజామ్ ॥౯౦॥

త్వయ్యాకాశే సుభగ తటినీం లమ్బమానే సలీలం
బిమ్బం దృష్ట్వా  పయసి మణిభఙ్గామలే  కమ్పమానమ్ ।

వీచీవేగప్రచలదసితామ్భోజినీగుచ్ఛబుద్ధ్యా 
కూజం కూజం మధురమలయః కోకిల వ్యాలపేరన్ ॥౯౧॥

తీరం తస్యాః ప్రతి  గతవతో దక్షిణం తత్క్షణం  తే
దేశః సర్వాతిశయివిభవో దృక్పథేతః ప్రథేత  ।

తాం జానీయా దిశి దిశి జయన్తాఖ్యయా ఖ్యాయమానాం
ప్రత్యాదిష్టత్రిదివనగరప్రాభవాం     ప్రాప్యభూమిమ్  ॥౯౨॥

బాలోద్యానైః  సమదమహిలాభుక్తవల్లీనికుఞ్జైః 
కేలీహంసక్షుభితనగరభ్రాన్తభృఙ్గైః    సరోభిః ।

రత్నశ్రేణీఘటితశిఖరైగోపురైః    సా పురీ తే

ప్రాయః  ప్రజ్ఞాభరణ   సుగమా స్యాదనావేదితాపి ॥౯౩॥

ఉత్తరభాగః
లక్ష్మీజన్మస్థితిమనుపమైః   పూరితాం రత్నజాలై -
ర్భూభృద్గర్భాం  ప్రకటితకలేశోదయశ్లాఘ్యవృద్ధిమ్    ।

పాథోరాశేస్తనుమివ పరాం మన్యమానో విశాలాం
యామధ్యాస్తే స ఖలు నిగమామ్భోజభృఙ్గో రథాఙ్గీ ॥ ౧॥

వక్త్రౌపమ్యం  వహతి విమలం పశ్య పార్శ్వే సుధాంశోః
పశ్చాద్భాగం సుముఖి రమణైరిత్థమావేద్యమానాః   ।

హర్మ్యే యస్యాం హరిణనయనాః కుర్వతేఽస్మిన్ కలఙ్కం
దృష్ట్వా  సేర్ష్యా  ఇవ కువలయాధ్యేయశోభైరపాఙ్గైః   ॥౨॥

వీథ్యాం వీథ్యాం వలరిపుశిలాభఙ్గబద్ధస్థలాయాం  
సమ్మూర్ఛద్భిః కిరణపటలైస్త్వద్గరుజ్జాలనీలైః      ।

యత్రారబ్ధే  దినకరకరైరప్యహార్యేఽన్ధకారే 
లోలాక్షీణాం భవతి దివసే నిర్విశఙ్కోఽభిసారః ॥ ౩॥

యస్యాం రాత్రౌ యువతివదనామ్భోజసౌన్దర్యచౌర్యాత్
సత్యం సౌధధ్వజపటశిఖాఘృష్టబిమ్బే  హిమాంశౌ ।

దృష్ట్వా  కృష్ణం  కిణమణికణం హన్త గాఢం ప్రరూఢం
మూఢో లోకో వదతి శశకో రోహితోఽన్యత్తథేతి ॥ ౪॥

వీచీక్షిప్తా ఇవ సురధునీబాలశైవాలమాలా
యత్రోదీర్ణా  మరతకరుచశ్చన్ద్రశాలాతలేభ్యః  ।

ఘాసభ్రాన్త్యా  గగనపదవీదీర్ఘపాన్థాయమానా  -

శ్చఞ్చత్ప్రోథం తరణితురగాశ్చర్వితుం ప్రారభన్తే  ॥ ౫॥
యత్రోద్యానే  మలినితదిశాకుఞ్జపుఞ్జే  తరూణాం

శ‍ృఙ్గే లగ్నా భ్రమరపటలీనిర్విశేషాః  పయోదాః ।
వాపీష్వమ్బూన్యధికసురభీణ్యుత్సృజన్తి స్వకాలే

సోపానాగ్రస్ఫటికకిరణోజ్జృమ్భణామ్రేడితాని    ॥౬॥
అన్యామగ్రే మమ మణిగృహే భుక్తవానిత్యవాదీ-
ర్ముగ్ధే కాన్తో ధృతనఖపదా భిత్తిలీనా కిమేషా ।

ఇత్థం  యస్యాం స్మితలవజుషో హ్రేపయన్తే  నవోఢాం
సఖ్యస్తస్యాస్తనుమనుపమాం బిమ్బితాం దర్శయన్త్యః ॥ ౭॥

చిల్లీవల్యా  ధనుషి ఘటితే క్షిప్త ఏవేక్షుకాణ్డో
నేత్రోపాన్తే  వహతి శరతాం న్యస్తమేవారవిన్దమ్  ।

రోమావల్యామపి గుణదశాం యత్ర బిమ్బాధరాణాం
బిభ్రాణాయాం  మదనవిభునా భ్రంశితైవాలిమాలా   ॥౮॥

శ‍ృఙ్గారాబ్ధిప్లవ    ఇవ గలద్వేణి కమ్ప్రస్తనం  తత్
భ్రశ్యన్నీవి  స్థితమితి  విటా వీక్ష్య సంశ్లిష్య  యత్ర ।

ముగ్ధాక్షీణాం  ముకులితదృశాం మోహనాడమ్బరాన్తే
భూయః శ్రాన్తం   పునరపి రతోద్యోగముద్వేలయన్తి ॥౯॥

యస్యాం మేఘా హరిమణిశిలాహర్మ్యపర్యన్తభాజో
న జ్ఞాయేరన్  శ్రవణసుభగం  గర్జితం  చేన్న దద్యుః ।

విద్యుద్వల్లీ పునరపి నవారబ్ధసంభోగలీలా -

వేల్లత్కాన్తావిపులజఘనస్రస్తకాఞ్చీసమైవ     ॥ ౧౦॥
తస్యాం లక్ష్మీరమణనిలయం దక్షిణేనేక్షణీయం

మత్కాన్తాయాః సదనమభితో వేష్టితం  రత్నసాలైః  ।
మధ్యే సౌధం కనకఘటితం బిభ్రదూఢచ్ఛదౌఘే

యస్మిన్నమ్భోరుహ ఇవ కనత్కర్ణికే  ఖేలతి శ్రీః  ॥ ౧౧॥
మాహాభాగ్యం రతిపతిభుజాడమ్బరః పౌనరుక్త్యాత్

కల్యాణౌఘః స్ఫురతి రసికానన్తతాప్యత్ర హీతి ।
ఏషామాద్యక్షరగణముపాదాయ బద్ధేన  నామ్నా

మాన్యం మారక్కరనిలయనం యత్కవీన్ద్రా  గృణన్తి ॥ ౧౨॥
లీలావాపీ లసతి లలితా తత్ర సోపానమార్గే

మాణిక్యాంశుస్ఫురణసతతస్మేరనాలీకషణ్డా ।
యత్రాయాన్త్యాః  పయసి విమలే స్నాతుమస్మత్ప్రియాయా

మన్యేయానాభ్యసనవిధయే మల్లికాక్షా  వసన్తి ॥ ౧౩॥
తస్యాస్తీరే పునరుపవనం తత్ర చూతోఽస్తి పోత-
స్త్వజ్జతీయైః   పిక పరివృతః పల్లవాస్వాదలుబ్ధైః   ।

పార్శ్వే చాస్య స్తబకనమితా మాధవీముగ్ధవల్లీ

ప్రేయస్యా  మే పరిణయమహం ప్రాపితౌ  సాదరం యౌ ॥ ౧౪॥
తస్యాదూరే మరతకతలే హేమబద్ధాలవాలః

సిక్తో మూలే హిమజలభరైశ్చమ్పకః  కశ్చిదాస్తే ।
లబ్ధ్వా  సఖ్యాస్తవ స సుకృతీ స్మేరవక్త్రాబ్జరాగం 

సూతే తస్యాస్తనులతికయా తుల్యవర్ణం  ప్రసూనమ్  ॥ ౧౫॥
క్రీడానృత్తే  భవనశిఖినాం దూరముక్తాహిసఙ్గా

సాన్ద్రచ్ఛాయాహృతరవికరా  తత్ర పాటీరవాటీ ।
మధ్యే తస్యాం స ఖలు లతికామణ్డపో  రత్నభూమిః

శశ్వద్యస్మిన్ కిమపి వలతి స్మావయోః ప్రేమవల్లీ  ॥ ౧౬॥
స్నిగ్ధస్కన్ధస్రుతమధురసః    కిఞ్చ తస్యోపకణ్ఠే

కూజద్భృఙ్గః  కురవకతరుర్యః కురఙ్గేక్షణాయాః  ।
కాలే కాలే కరికరశిరోవిభ్రమాభ్యాం  భుజాభ్యా-
మాశ్లిష్టాఙ్గో   వహతి ముకులచ్ఛద్మనా రోమభేదాన్ ॥ ౧౭॥

స్థానేష్వేషు  క్వచన కథితేషూత్సుకా పుష్పశయ్యా-
మధ్యాసీనా పరిజనకృతాం సా న చేదీక్షితా స్యాత్ ।

ప్రాసాదోఽస్యాః  పరమభిమతః కోఽపి మాహేన్ద్రనీల -
స్తస్మిన్ దృశ్యా తటిదివ ఘనే చారురూపా ప్రియా  మే ॥ ౧౮॥

సా నేత్రాణామమృతగులికా  సృష్టిసారో  విధాతుః
సౌన్దర్యేన్దోః   ప్రథమకలికా  దీపికా భూతధాత్ర్యాః  ।

కన్దర్పస్య  త్రిభువనవిభోః  కాఞ్చనీ కేతుయష్టిః
శ‍ృఙ్గారాబ్ధేః   శశధరకలా జీవితం మే ద్వితీయమ్ ॥ ౧౯॥

పశ్యన్నేనాం బహలసుషమామణ్డలాన్తర్నిమగ్నాం
మధ్యేఽన్యాసామపి చలదృశాం జ్ఞాస్యసే  నో కథం త్వమ్ ।

జ్తోత్స్నాజాలస్నపితభువనా తారకాణాం సమీపే
చాన్ద్రీ  మూర్తిః కథయ జగతో జ్ఞాప్యతే  కేన రాత్రౌ ॥౨౦॥

సాన్ద్రామోదస్తిమిరనికరశ్చన్ద్రమా   నిష్కలఙ్కః
శైలౌ  హైమౌ  భ్రమరపటలీకీలితో  వ్యోమభాగః ।

కమ్రం  చక్రం  మృదుకరికరద్వన్ద్వమబ్జే  సలీలే
సర్వం చైతన్మదనఘటితం  సౌమ్య సమ్భూయ సాభూత్ ॥౨౧॥

నీచీకుర్వన్త్యలసవలితా నేత్రపాతాః  కురఙ్గాన్
వీచీగర్వం హరతి నిఖిలం విభ్రమాన్దోలితా   భ్రూః  ।

పాణీ కల్పద్రుమకిసలయప్రాభవం   న క్షమేతే
వాణీ తస్యా వహతి భవతాం పఞ్చమైర్బాలమైత్రీమ్    ॥౨౨॥

సా కాన్తిశ్చేద్ద్రవతి  కనకం తన్ముఖం చేత్ క ఇన్దుః
సా చేద్ బిమ్బాధరమధురతా తిక్తతామేతి మాధ్వీ ।

సా వా తస్యా యది తనులతా మాలతీ లోహతుల్యా
తౌ చేదూరూ కనకకదలీస్తమ్భయోః క్వాపి డమ్భః ॥౨౩॥

ఉక్తేష్వేవ ప్రసజతి  పునర్నవ్యలావణ్యసారే-
ష్వఙ్గేష్వస్యా  మమ కథయతో హన్త వాచాం ప్రవృత్తిః   ।

తాదృగ్భూతే మనసి వివశే కిన్ను కుర్వీత సేయం
యద్యచ్చేతో విమృశతి గిరాం తత్తదేవాభిధేయమ్ ॥౨౪॥

అద్య ప్రాయః  ప్రణయిని  మయి ప్రోషితే  భాగ్యదోషాత్
కల్పప్రాయైరహహ   దివసైరేభిరుత్కణ్ఠమానా   ।

సఞ్జాయేత  ప్రబలవిరహోద్వేజితా  పేశలాఙ్గీ
మూర్ఛద్ఘర్మజ్వరపరవశా  నీలకణ్ఠీవ  ఖిన్నా ॥౨౫॥

యత్రాపాఙ్గద్యుతికవచితే   కిఞ్చిదుత్సార్య కేశాన్
దత్తః ప్రేమ్ణా  దినమను మయా దీర్ఘికారక్తపద్మః  ।

తస్మిన్నస్యా భవతి నియతం హన్త చిన్తాకులాయా
గణ్డన్యస్తః   కరకిసలయః కర్ణజాహేఽవతంసః  ॥౨౬॥

పక్ష్మస్పన్దః  సమజని సఖే పశ్యతోర్మాం యయోః ప్రాఙ్ -

నిష్పత్రాకృన్మయి  తు విధినా తాదృశే దూరనీతే ।
అన్తర్బాష్పచ్ఛురణనిభృతే సామ్ప్రతం తే మృగాక్ష్యా

నేత్రే ధత్తస్తుహినకణికాదన్తురామ్భోజదైన్యమ్   ॥౨౭॥
సాన్ద్రామోదం  సపటు సదయం సస్మరం సానుతర్షం

సమ్భోగాన్తే ముహురపి మయా సాదరం చుమ్బితో యః ।
నర్మాలాపస్మితలవసుధాసేచనైర్ముచ్యమాన -
స్తామ్యత్యుష్ణశ్వసితపవనైః   సోఽతి బిమ్బాధరోఽస్యాః ॥౨౮॥

క్రీడాశైలౌ   మదననృపతేః కాన్తిపూరస్య కోకౌ
స్యాతాం తస్యా ధ్రువమురసిజౌ  కిఞ్చిదాపాణ్డుమూలౌ  ।

మద్విశ్లేషః  శరదుడునిభాం త్యాజయన్ హారమాలాం
మన్యే భీతో వితరతి తయోరశ్రుధారాభిరన్యామ్  ॥౨౯॥

భూషాస్వాస్థాం  యదపి జహతీ తాం వహత్యేవ కాఞ్చీం
గ్రాహం  గ్రాహం  పృథు పృథు మయామౌక్తికం గుమ్భితాయా ।

శ్రోణీబిమ్బే  సుమహతి తయాభూషితే కోమలాఙ్గ్యాః
సాలావీతాం స కిల మదనో మన్యతే రాజధానీమ్ ॥ ౩౦॥

మచ్చితాఖ్యద్విపనియమనాలానయోర్ద్వన్ద్వమూర్వోః 
శ్రోణీభారాదలసమధునా  జాయతే ఖిన్నఖిన్నమ్ ।

ఆరబ్ధానాం  హర హర మయాయత్ర సంవాహనానాం
నిత్యం జాతా నిరవధిరసాః కేఽపి కేఽప్యన్తరాయాః ॥ ౩౧॥

ఆద్వారాన్తం మదభిగమనాశఙ్కయా చఞ్చలాక్ష్యా
యాతాయాతైః  కిసలయనిభౌ క్లిశ్యతః  పాదపద్మౌ ।

మిథ్యాగోత్రస్ఖలనమసకృత్   ప్రస్తుతం  హన్తయాభ్యాం
లబ్ధుం  పాదప్రణతిషు  మయాహన్త సన్తాడనాని ॥ ౩౨॥

యద్యప్యస్యాః క్రశయతి  వపుర్వల్లరీం  దీప్యమానో
విశ్లేషాగ్నిర్ద్విగుణయతి   తాం కిన్తు లావణ్యలక్ష్మీమ్ ।

తప్తాం తప్తాం నయతి నితరాం తానవం జాతవేదా
హైమీం  లేఖామపి తు జనయత్యేవ వర్ణప్రకర్షమ్    ॥ ౩౩॥

పృథ్వీరేణూనలకనికరే నేత్రయోర్బాష్పపూరం
హస్తే గణ్డం  సితబిసలతాహారజాలం స్తనాగ్రే ।

శ్రోణ్యాం  క్షౌమం మలినమసృణం సా వహత్యేవ హన్తే-
త్యాస్తామేతద్బహువిలపితైర్మాస్తు  కాలాతిపాతః ॥ ౩౪॥

స్థిత్వా  చూతే ప్రథమకథితే  ముగ్ధకాన్తాధరాభం
దష్ట్వా  స్వైరం  కిసలయమథ ప్రేక్షణీయా  త్వయా సా ।

పృచ్ఛన్తీ వా మలయవపనం ప్రశ్రయాన్మత్ప్రవృత్తిం 
మద్వృత్తాన్తం  కథయ కఠినస్యేతి వా ప్రార్థయన్తీ   ॥ ౩౫॥

ఛిన్తే తాపం హిమజలమయీ చాన్దనీ  కిన్ను చర్చా
మన్దస్పన్దాః   కిము సుఖకరా మారుతాశ్చామరాణామ్ ।

పృచ్ఛన్తీనామితి సవయసాం సాతిరేకేఽపి తాపే

స్మిత్వా రమ్యం సకలమితి వా చిత్తమాశ్వాసయన్తీ ॥ ౩౬॥
ప్రస్పన్దన్తే    మలయపవనా రున్ధి జాలం కవాటైః

శమ్భోర్నామ్నా శరగణముచం భీషయేః పఞ్చబాణమ్ ।
జీవఞ్జీవం  విసృజ చరితుం చన్ద్రికే  చన్ద్రికాయా -

మిత్థం  చేటీం సజలనయనామాదిశన్తీ ముహుర్వా ॥ ౩౭॥
ప్రాప్తాలమ్బా  పరిజనకరైః  ప్రాప్య  వా చిత్రశాలాం

ముగ్ధా స్వస్యాశ్చరణపతితం వేతి తం మాం నిరీక్ష్య ।
ఏహ్యుత్తిష్ఠ ప్రియ  న కుపితాస్మీతి బాష్పాకులాక్షీ

గాఢాశ్లేషప్రచలితకరా   రుధ్యమానా సఖీభిః ॥ ౩౮॥
కోపం చణ్డి త్యజ పరిజనే దైవమత్రాపరాద్ధం  

యేనాకాణ్డే సమఘటి మహానావయోర్విప్రయోగః  ।
ఇత్థం  బద్ధాఞ్జలి   కృతరుషం భావితామగ్రతస్తాం

సాహంభూతా ప్రియచటుశతైరుద్యతా   వానునేతుమ్ ॥ ౩౯॥
గణ్డాలమ్బైర్లులితమలకైర్ధూసరైర్వక్త్రబిమ్బం      

దృష్ట్వా  శుద్ధస్ఫటికఘటితే  బిమ్బితం భిత్తిభాగే ।
అన్తర్గేహం  జలదశకలైరావృతో  రోహితాఙ్కః

కేనానీతః పుర ఇతి భియా వ్యాహరన్తీ సఖీర్వా ॥ ౪౦॥
నిద్రాం  ప్రాప్తా  కథమపి చిరాత్తత్ర చాలోకినీ మాం

శూన్యాశ్లేషం  విరచితవతీ హన్త ఘాతాత్ కుచాద్ర్యోః  ।
నిర్భిన్దానా  నిజకరధృతం కఙ్కణం స్రస్తశేషం 

పశ్యన్తీనాం  నయనకమలే బధ్నతీ వా సఖీనామ్ ॥ ౪౧॥
వక్తి ధ్వాఙ్క్షః  సుహృదుపగమం దక్షిణే క్షీరవృక్షే

వామం నేత్రం  స్ఫురతి సుచిరాదుచ్ఛ్వసిత్యద్య చేతః ।
కిఞ్చ స్వానః శ్రవణమధురో  జాయతే కోకిలానాం

ప్రాణేష్వాశామితి  కథమపి భ్రాతరాబధ్నతీ  వా ॥ ౪౨॥
ముక్త్వా జీవామ్యసుసమమితి వ్రీలితా  విస్మితా వా

తత్సఙ్గాశా  పునరిహ పరం హేతురిత్యాసితా వా ।
శోచన్తీ మాం దయితమథవా విప్రయోగాసహిష్ణుం 

స్త్రీణాం  చేష్టాస్వితి  హి విరహోత్థాసు  దిఙ్మాత్రమేతత్  ॥ ౪౩॥

గాఢాశ్లేషవ్యతికరరసగ్రన్థనాదూయమానః  
సమ్భోగాన్తే స్వపనవిధయే యః పురా ధూయతే స్మ ।

కణ్ఠోత్సఙ్గాన్మమ   స విధినా వైరిణా  దూరకృష్టో
వామో బాహుస్త్వయి సవిధగేయాస్యతి స్పన్దమస్యాః  ॥ ౪౪॥

వక్తుర్వక్త్రం  తమసి భవతో నైవ  దృశ్యేత రాత్రా -

వామధ్యాహ్నం భవతి నియమవ్యాకులా వాసరే సా ।
సహ్యస్పర్శే సతి రవికరే తామసహ్యస్మరార్తిం

మత్సన్దేశం  మణివలభికామాశ్రితః  శ్రావయేథాః  ॥ ౪౫॥
త్యక్త్వా చూతానపి కుసుమితానాగతో మత్సమీపం

కిన్న్వేష స్యాత్ కమపి కుశలోదన్తమాఖ్యాతుకామః ।
ఇత్యాలీభిర్భృతజలకణం పాణినామృష్టనేత్రం 

దృష్టః  స్పష్టాక్షరమితి  శనైః  శంసితుం ప్రక్రమేథాః   ॥ ౪౬॥
అమ్లానా  తే జయతి కమనీయాఙ్గి మఙ్గల్యభూషా

పత్యుః పార్శ్వాత్ సుహృదహముపేతోఽస్మి సన్దేశహారః  ।
జాతం విద్ధి శ్రుతిసుఖగిరాం  కోకిలానాం కులే మాం

యే పఞ్చేషోః కిమపి పథికాకర్షణం  షష్ఠమస్త్రమ్   ॥ ౪౭॥
చోలేష్వాస్తే సుముఖి కుశలీ త్వత్ప్రియః పృచ్ఛతి త్వాం

కచ్చిత్ క్షేమం భజతి భవతీత్యాత్తవాచం భవన్తమ్ ।
భూయోభూయః కథయ కథయేత్యాలపన్త్యశ్రుమిశ్రైః 

ప్రీతిస్మేరైర్మదిరనయనా   మానయిష్యత్యపాఙ్గైః  ॥ ౪౮॥
ఏవం బ్రూయాః  పునరజని యః ప్రేమకోపే  మిథో వాం

జాతే మౌనే చపలచపలస్తత్క్షణం  పూర్వముక్త్యామ్ ।
తాదృక్ప్రేమ్ణశ్చిరవిరహిణః  ప్రాణనాథస్య  వాణీ

సేయం మత్తః శ్రవణసరసా  శ్రూయతాం  శ్రావ్యబన్ధా  ॥ ౪౯॥
కల్యాణాఙ్గి ప్రియసహచరీం  త్వామనాసాదయద్భి-
ర్బాహ్యైరక్షైః  సహ పరమహంయామి కామప్యవస్థామ్  ।

ధన్యం చేతః పునరిదమహోరాత్రమన్యానపేక్షం
త్వయ్యామగ్నం బత నను పృథగ్భాగ్యమప్యేకజానామ్ ॥ ౫౦॥

మాద్యద్భృఙ్గైః  కుముదపవనైస్తర్జ్యమానస్య    ఘోరై -

రాతఙ్కాఖ్యే సరసి లుఠతో హా నిశీథే నిశీథే ।
నిద్రామూకే  జగతి రుదతి శ్వాసచిన్తాజుషో మే

సఙ్క్రన్దన్తశ్చటులనయనే   చక్రవాకాః  సహాయాః ॥ ౫౧॥
మోహాద్వైతం  విహరతి ధృతిర్లీయతే  జాడ్యమీనే

భాత్యున్మాదో భ్రమతి  మతిరిత్యాది సోఽహం న వేద్మి ।
బాణం ముఞ్చన్ పరిసరచరో న స్వపన్ నాపి ఖాదన్

కృత్స్నం జానాత్యలసగమనే కేవలం పఞ్చబాణః ॥ ౫౨॥
కాలే చాస్మిన్ కనదలిభృతః కమ్పితాగ్రప్రవాలాః 

కమ్రా వల్ల్యః  కిమపి మరుతా చుమ్బితా దక్షిణేన ।
కిఞ్చిద్దష్టాధరకిసలయాం   ప్రాఙ్మయా  భోగకాలే

సీత్కుర్వాణాం ధుతకరతలాం త్వాం ప్రియే  స్మారయన్తి ॥ ౫౩॥
అంసాలమ్బిశ్లథకచభరం  హస్తరుద్ధామ్బరాన్తం

ప్రాక్క్రీడాన్తే  తవ మణిగవాక్షోపకణ్ఠేషు  చారమ్ ।
స్మారం స్మారం కథమపి మయాముహ్యతా సహ్యతేఽసౌ

మన్దో వాయుః సుతను బకులోద్భేదసౌరభ్యబన్ధుః  ॥ ౫౪॥
తీర్త్వా రాత్రిం  విరహమహతీం తీవ్రతాపాం  కథఞ్చి-
ద్దృష్ట్వా   భానోః కిరణమరుణం జమ్భశత్రోర్దిగన్తే    ।

ప్రత్యుద్యాన్తీం  త్వరితమబలాం శ్లిష్యతే  భాగ్యసీమ్నే
సారఙ్గాక్షి  స్పృహయతి మనో హన్త చక్రాఖ్యయూనే  ॥ ౫౫॥

ఉత్కణ్ఠోఽస్మి  త్వదుదితధియాముగ్ధహంసీనినాదే
త్వద్భూషాయాం హరితి సతతం లోచనే పాతయామి ।

త్వత్సంస్పృష్టే మమ చ వపుషి ప్రేమ  బధ్నామి కాన్తే
సత్యం ప్రాణానపి  పరమహం త్వత్ప్రియాన్ ధారయామి ॥ ౫౬॥

త్వం చాహం చ క్షితిముపగతావిత్యవిశ్లేషచిన్తా
నిన్దావన్తౌ  స్మర ఇతి మిథో వాక్యసమ్భేదసౌఖ్యమ్ ।

స్పృశ్యేతే నౌ నిశి శశికరైరఙ్గకే   యౌగపద్యాత్
తేనాప్యస్తి ద్విరదగమనే సత్యమాశ్లేషబుద్ధిః   ॥ ౫౭॥

హాహన్తాస్మిన్నసులభమిథోదర్శనే విప్రయోగే
సైవాలమ్బో  మమ భగవతీ భావనాకల్పవల్లీ ।

త్వామాసీనామసకృదనయా గాఢమాలిఙ్గ్య  రాగా-

దఙ్కారూఢామలఘుజఘనే నోచితం వక్తుమన్యత్ ॥ ౫౮॥
జాతం చేతో మదనసుభటస్యాద్య యోగ్యం శరవ్యం

నైకచ్ఛిద్రం   నియతమముతః సుభ్రు విభ్రంశి  ధైర్యమ్  ।
కాలాత్ క్షీణే పునరవయవే వర్ధతే  కేవలం నో

తాపస్తీవ్రస్మరహుతభుజా  తస్య వర్ణోద్గమోఽపి   ॥ ౫౯॥
ఏవంప్రాయా  న హి న విరహే జీవితుం సన్త్యుపాయాః

సత్యం తైస్తైః   కృతధృతిరహం ప్రాణిమి  ప్రాణనాథే  ।
నిశ్చిత్యైవం  నిరుపమగుణే సాహసేభ్యో నివృత్తా

త్వం చ స్నానాదిషు సవయసాం ప్రార్థనాం   మా నిషేధీః ॥౬౦॥
తీర్ణప్రాయో   విరహజలధిః శైలకన్యాప్రసాదా  -

చ్ఛేషం మాసద్వితయమబలే సహ్యతాం మా విషీద ।
ధూపోద్గారైః   సురభిషు తతో భీరు సౌధాన్తరేషు

క్రీడిష్యావో  నవజలధరధ్వానమన్ద్రాణ్యహాని  ॥౬౧॥
కచ్చిచ్చిత్తే స్ఫురతి చపలాపాఙ్గి చూర్ణ్యాం  కదాచిత్

స్రస్తోత్తంసం   ధవలనయనం ధౌతబిమ్బాధరోష్ఠమ్  ।
స్నానాన్తే తే ముఖముపసఖి ప్రేక్షమాణే  మయి ద్రా -

గ్వక్షోదఘ్నే పయసి పునరప్యావయోర్మజ్జనం  తత్ ॥౬౨॥
ఆశ్లిష్యన్తం   విటపభుజయా తత్ర వల్లీరనేకాః

క్రీడారామే  కమపి తరుణం వీక్ష్య మాకన్దవృక్షమ్  ।
సాచీకృత్య స్ఫురదధరయా చణ్డి వక్త్రం  భవత్యా

సుభ్రూభఙ్గః   సజలకణికః ప్రేషితో  మయ్యపాఙ్గః  ॥౬౩॥
ప్రత్యాఖ్యాతః  ప్రణయిని  రుషా బిమ్బితోఽహం స్తనే తే

సైరన్ధ్ర్యజ్ఞా   స్థగయితుమభూచ్చన్దనేన   ప్రవృత్తా  ।
మాపాటీరం పులకిని పునశ్చాత్ర లిమ్పేతి శంస-
త్యాలీవృన్దే స్మితజుషి కృతా దృక్త్వయా వ్రీలగర్భా  ॥౬౪॥

ఉచ్చిన్వత్యాః కిసలయరుచా పాణినోద్యానపుష్పం
సాకం భృఙ్గైస్తవ   మయి ముఖామ్భోజసౌరభ్యలుబ్ధే ।

రేణుత్రస్తా  ఇవ సుమనసాం దక్షిణాః కేలిసఖ్యః

కోకిలసన్దేశః  ఉద్దణ్డశాస్త్రివిరచితః  

కఞ్చిత్కాలం కరకిసలయైరప్యధుర్లోచనాని   ॥౬౫॥
ఇత్యేతస్మాన్మమ కుశలితాం విద్ధ్యభిజ్ఞానదానా  -

ద్భూయశ్చైకం  శ‍ృణు సహచరీం ధూతనైకానునీతిమ్  ।
కేలీహంసే స్మరజుషి హఠాచ్చుమ్బతీషత్స్తనన్తీం 

త్వం తు స్మృత్వా కిమపి బహలవ్రీలమాలోకథా  మామ్ ॥౬౬॥
రాగో నామ త్రుటతి  విరహేణేతి లోకప్రవాద -
స్త్వత్సమ్బద్ధో మమ శతగుణః సఙ్గమాద్విప్రయోగే   ।

సోఽయం భేదో విషయభిదయా సఙ్గమే  త్వం కిలైకా
విశ్లేషే  తు త్రిభువనమిదం  జాయతే త్వన్మయం హి ॥౬౭॥

ఏతత్కృత్యం ప్రియసఖ  మమ భ్రాతురార్తస్య  కృత్వా
నాసీరః స్యా జగతి కరుణాశాలినాం సంవిభాగే ।

శంసన్తి త్వాం నను పరభృతం శైశవే  యద్భృతోఽన్యైః
పత్రివ్రాతాభరణ   భరణేనాద్య స త్వం పరేషామ్ ॥౬౮॥

ఏవం తస్యా విరహవిధురం జీవితం స్థాపయిత్వా
గచ్ఛ స్వేచ్ఛావిహరణ యథాప్రార్థితం   దిగ్విభాగమ్ ।

మాన్యశ్రీః  స్యాన్మదననృపతేః కోకిలా తేఽనుకూలా
భూయాన్మైవం  సకృదపి తయా విప్రయోగప్రసఙ్గః    ॥౬౯॥

